
Annotatsiya 

Maqolada Oʻzbekiston sanoat tarmoqlarining rivojlanishining oʻziga xos 

xususiyatlari chuqur tahlil qilingan. Tadqiqot sanoatning tarkibiy tuzilishi, hududiy 

ixtisoslashuvi, innovatsion jarayonlar va raqamlashtirish yoʻnalishlari asosida amalga 

oshirildi. Iqtisodiy salohiyat, texnologiyalar transferi, investitsiya muhiti va kadrlar 

tayyorlashning sanoat rivojiga taʼsiri oʻrganildi. Shuningdek, sanoat sohasidagi mavjud 

muammolar va ularning yechimlari tahlil qilindi. Mavzu milliy iqtisodiyotning 

barqarorligi va raqobatbardoshligini oshirish uchun sanoat siyosatini 

takomillashtirishga xizmat qiladi. Tadqiqot natijalari sanoatni modernizatsiya qilish, 

klasterlar va kooperatsiyalarni rivojlantirish, yangi texnologiyalarni joriy etish 

boʻyicha amaliy tavsiyalarni oʻz ichiga oladi. 

Kalit soʻzlar: sanoat tarmogʻi, hududiy ixtisoslashuv, innovatsiya, 

raqamlashtirish, texnologik transfer, investitsiya muhiti, kadrlar tayyorlash, klasterlar, 

kooperatsiya, eksport, diversifikatsiya, iqtisodiy salohiyat, barqarorlik, mashinasozlik, 

kimyo sanoati, qayta ishlash, energiya samaradorligi, davlat siyosati, industrial siyosat. 

Аннотация 

В статье проведён глубокий анализ специфических особенностей развития 

промышленного сектора Узбекистана. Исследование охватывает структурный 

состав промышленности, территориальную специализацию, инновационные 

процессы и цифровизацию. Рассматривается влияние экономического 

потенциала, трансфера технологий, инвестиционной среды и подготовки кадров 

на развитие отрасли. Анализируются существующие проблемы и возможные 

пути их решения. Тема имеет важное значение для повышения устойчивости и 

конкурентоспособности национальной экономики через совершенствование 

промышленной политики. Результаты исследования включают практические 

рекомендации по модернизации промышленности, развитию кластеров и 

кооперации, внедрению новых технологий. 

Ключевые слова: промышленный сектор, территориальная специализация, 

инновации, цифровизация, трансфер технологий, инвестиционная среда, 

подготовка кадров, кластеры, кооперация, экспорт, диверсификация, 

экономический потенциал, устойчивость, машиностроение, химическая 

промышленность, переработка, энергоэффективность, государственная 

политика, промышленная политика. 

Abstract 

This article presents an in-depth analysis of the distinctive features of the 

development of Uzbekistanʼs industrial sector. The study covers the structural 

composition of the industry, territorial specialization, innovation processes, and 

digitalization. It examines the impact of economic potential, technology transfer, 

investment environment, and workforce training on sector development. Existing 

challenges and possible solutions are analyzed. The topic is vital for enhancing the 

sustainability and competitiveness of the national economy by improving industrial 

policy. The research findings offer practical recommendations on industrial 

modernization, cluster and cooperation development, and the implementation of new 

technologies. 

Keywords: industrial sector, territorial specialization, innovation, digitalization, 

technology transfer, investment environment, workforce training, clusters, 

cooperation, export, diversification, economic potential, sustainability, machinery 

manufacturing, chemical industry, processing, energy efficiency, state policy, industrial 

policy. 

KIRISH 

Sanoat tarmogʻi har qanday mamlakatning iqtisodiy salohiyatini 

mustahkamlashda muhim rol oʻynaydi. U nafaqat iqtisodiyotda qoʻshilgan qiymatni 

yaratish, balki ishlab chiqarishni modernizatsiya qilish, yangi texnologiyalarni joriy 

etish hamda eksport salohiyatini oshirishda asosiy drayver hisoblanadi. Xalqaro 

iqtisodiy sharoitlarda raqobatbardoshlikni saqlab qolish va global bozorlarda oʻrin 

egallash uchun sanoat tarmoqlarini samarali va barqaror rivojlantirish zarur. 

Oʻzbekiston iqtisodiyotida ham sanoat tarmoqlarining ulushi va ahamiyati 

soʻnggi yillarda sezilarli darajada oshib bormoqda. Xususan, 2024-yilda mamlakat 

miqyosida yalpi ichki mahsulot tarkibida sanoat mahsulotlarining ulushi 25,1 foizni 

tashkil etib, bu koʻrsatkich 2023-yilga nisbatan 101,6 foizni tashkil etgan, Andijon 

viloyatida esa YAHM tarkibida sanoat mahsulotlarining ulushi 2024-yilda 28,8 foizga 

teng boʻlgan [1]. Demak, aholining isteʼmol talabini qondirish, eksport salohiyatini 

oshirish hamda yangi ish oʻrinlari yaratishda sanoat tarmoqlarining roli tobora oshib 

bormoqda. Mazkur oʻsish tendensiyasi, jumladan, qayta ishlash, mashinasozlik, yengil 

va kimyo sanoatida kuzatilmoqda. Shu bilan birga, hududlar kesimida sanoat 

mahsulotlarining yalpi hududiy mahsulotdagi ulushi ortib borayotgani iqtisodiyotning 

diversifikatsiya holati, mintaqadagi infratuzilma loyihalarining amalga oshirilishi va 

investitsion muhitning yaxshilanishi bilan bevosita bogʻliq. 

Bundan tashqari, sanoat tarmoqlarida yuqori qoʻshilgan qiymat yaratadigan 

sohalarni rivojlantirish orqali eksportbop mahsulotlar ishlab chiqarish koʻlamini 

kengaytirish, shuningdek, ichki bozorda import oʻrnini bosuvchi tovarlarni ishlab 

chiqarish hajmini oshirish strategik maqsad sifatida belgilab olinmoqda. Ayni paytda 

davlat siyosatida tarmoqlararo kooperatsiyani kuchaytirish, sanoatni raqamlashtirish 

va zamonaviy texnologiyalarni joriy etish orqali ishlab chiqarish samaradorligini 

oshirish ustuvor yoʻnalishlardan biri boʻlib qolmoqda. 

Shu boisdan, sanoat tarmoqlarining rivojlanishining oʻziga xos xususiyatlarini 

aniqlash, tahlil qilish va ularni raqobatbardoshlikka olib keluvchi strategik 

yoʻnalishlarni belgilash muhim ilmiy va amaliy ahamiyat kasb etadi. Bu esa milliy 

sanoat siyosati va iqtisodiy rivojlanish strategiyasini takomillashtirishga, shuningdek, 

investitsiyaviy va texnologik salohiyatni oshirishga xizmat qiladi. Umuman olganda, 

sanoat tarmoqlarining barqaror va uzluksiz rivojlanishi mamlakat iqtisodiyotini 

diversifikatsiya qilish, tashqi iqtisodiy faollikni kuchaytirish va makroiqtisodiy 

barqarorlikni taʼminlashda hal qiluvchi ahamiyat kasb etmoqda. Mazkur holatlar va 

tendensiyalarni teranroq tahlil etish hamda ularning iqtisodiy tizimdagi oʻrni va 

ahamiyatini toʻliq anglash maqsadida ilmiy-metodologik yondashuvlarga asoslangan 

adabiyotlar tahlili alohida ahamiyat kasb etadi. 

Oʻzbekiston Respublikasi Prezidentining 2025-yil 22-yanvardagi PF-6-sonli 

“Toʻqimachilik va tikuv-trikotaj sanoatida qayta ishlash zanjirini rivojlantirish 

boʻyicha qoʻshimcha chora-tadbirlar toʻgʻrisida”gi1, 2024-yil 1-maydagi PF-71-sonli 

“Toʻqimachilik va tikuv-trikotaj sanoatini rivojlantirishni yangi bosqichga olib chiqish 

chora-tadbirlari toʻgʻrisida”gi2 Farmonlari hamda Oʻzbekiston Respublikasi 

Prezidentining 2023-yil 11-sentyabrdagi PQ-300-sonli “Oʻzbekiston – 2030” 

strategiyasini 2023-yilda sifatli va oʻz vaqtida amalga oshirish chora-tadbirlari 

toʻgʻrisida”gi Qarori3 bilan tasdiqlangan “Oʻzbekiston-2030” strategiyasini 2023-yilda 

sifatli va oʻz vaqtida amalga oshirish chora-tadbirlari toʻgʻrisidagi qaroriga muvofiq, 

viloyatlarda sanoat zonalarini tashkil etish, mahalliy xomashyodan samarali 

foydalanish hamda uni chuqur qayta ishlash orqali sanoat tarmoqlarini rivojlantirish 

boʻyicha keng imkoniyatlar yuzaga kelmoqda. Mazkur jarayon mavjud resurslardan 

oqilona foydalanish asosida sanoat tarmoqlarining barqaror rivojlanishiga xizmat 

qilmoqda. Natijada hududlarda sanoat salohiyatining oshishi, eksport koʻlamining 

kengayishi va iqtisodiy faollikning ortishi kuzatilmoqda. 

ADABIYOTLAR SHARHI 

Sanoat sohasini rivojlantirishning dolzarbligi hamda uning iqtisodiyotni 

takomillashtirishdagi oʻrni doimo tadqiqotchi olimlarning diqqat markazida boʻlgan. 

Ushbu masala yuzasidan xorijiy olimlar D. North [4], Rui Xie [5], Xiaojuun Deng [6], 

Muhammad Salman, Yuanxiang Zhou, Huayan Liu, Chan Chen [7] hamda M. Djordj 

[8] sanoat rivoji va innovatsion omillarning oʻzaro taʼsiri boʻyicha keng qamrovli 

ilmiy tadqiqotlar olib borgan. Mahalliy olimlardan M. Isaqov, D. Roʻziyeva, B. X. 

Mirzayev [9] hamda A. N. Nazarov [10] oʻz ishlarida Oʻzbekiston sanoatida amalga 

oshirilayotgan institutsional islohotlar, innovatsion yondashuvlar va hududiy sanoat 

klasterlarining shakllanish jarayonini atroflicha tahlil qilganlar. Ular hozirgi 

islohotlarni iqtisodiy tarkibiy oʻzgarishlar bilan bogʻlab, mahalliy ishlab chiqarishni 

diversifikatsiya qilish va ichki bozorda raqobatni kuchaytirish zarurligini 

taʼkidlaydilar. 

Shuningdek, Z. Jamolova [11], B. Qulmurotov [12], X. Abdunoazarova [13] va 

B. Rajabovlar oʻz tadqiqotlarida sanoat tarmoqlarining hududiy rivojlanishiga, 

resurslardan samarali foydalanishga va sanoatni modernizatsiyalash jarayoniga 

 
1 Oʻzbekiston Respublikasi Prezidentining 2025-yil 22-yanvardagi PF-6-sonli “Toʻqimachilik va tikuv-trikotaj sanoatida 

qayta ishlash zanjirini rivojlantirish boʻyicha qoʻshimcha chora-tadbirlar toʻgʻrisida”gi Farmoni https://lex.uz/uz/docs/-

7330228  
2 Oʻzbekiston Respublikasi Prezidentining 2024-yil 1-maydagi PF-71-sonli “Toʻqimachilik va tikuv-trikotaj sanoatini 

rivojlantirishni yangi bosqichga olib chiqish chora-tadbirlari toʻgʻrisida”gi Farmoni https://lex.uz/uz/docs/-6908347  
3 Oʻzbekiston Respublikasi Prezidentining 2023-yil 11-sentyabrdagi PQ-300-sonli “Oʻzbekiston — 2030” strategiyasini 

2023-yilda sifatli va oʻz vaqtida amalga oshirish chora-tadbirlari toʻgʻrisida”gi Qarori https://lex.uz/uz/docs/-6600390  

https://lex.uz/uz/docs/-7330228
https://lex.uz/uz/docs/-7330228
https://lex.uz/uz/docs/-6908347
https://lex.uz/uz/docs/-6600390

eʼtibor qaratgan. Biroq ushbu tadqiqotlarda sanoat tarmoqlari oʻrtasidagi innovatsion 

integratsiya, global qiymat zanjirlariga kirish imkoniyatlari va sanoat siyosatining 

eksportga yoʻnaltirilgan strategiyalari kabi masalalar hali yetarli darajada chuqur 

oʻrganilmagan boʻlib, bu yoʻnalishlarda ilmiy tadqiqotlarni yanada kengaytirish zarur. 

METODOLOGIYA 

Sanoat tarmogʻining rivojlanish jarayonlarini tizimli oʻrganish, uning hududiy, 

tarmoqlararo hamda iqtisodiy tarkibiy oʻzgarishlardagi oʻrnini aniqlash, shuningdek, 

ushbu rivojlanishning oʻziga xos xususiyatlarini kompleks tarzda tahlil qilish uchun 

zamonaviy metodologik yondashuvlarni qoʻllash zarur hisoblanadi. Xususan, sanoat 

tarmoqlarining mintaqaviy kesimda shakllanishi va rivojlanish holatini baholash, 

ularning faoliyatini samarali tashkil etish, shuningdek, yuqori darajada 

ixtisoslashtirish darajasini aniqlash orqali hududiy-iqtisodiy transformatsiyaning real 

holatini aniqlash mumkin. Mazkur yondashuv sanoat tarmoqlarida tarkibiy siljishlarni 

amalga oshirish va hududlararo iqtisodiy muvozanatni taʼminlash nuqtayi nazaridan 

muhim boʻlib, ayniqsa, ixtisoslashuv darajasini chuqur oʻrganish va tahlil qilish 

iqtisodiyotni diversifikatsiya qilish, ishlab chiqarish resurslaridan samarali 

foydalanish va hududlar raqobatbardoshligini oshirishda katta amaliy ahamiyatga ega. 

Buning uchun quyidagi formuladan foydalanish mumkin (1). 

𝐾𝑠𝑑 =

𝑣𝑠𝑘
𝑣𝑘
𝑣𝑠

𝑣𝑦𝑘

                   (1) 

Bu yerda: 

𝐾𝑠𝑑  – ixtisoslashtirish darajasi; 

𝑣𝑠𝑘  – k-mintaqa sanoat mahsuloti hajmi; 

𝑣𝑘– k-mintaqadagi YHM hajmi; 

𝑣𝑠 – mamlakat sanoat mahsuloti hajmi; 

𝑣𝑦𝑘 – mamlakatdagi yalpi ichki mahsulot hajmi. 

Ushbu formula mintaqadagi sanoat tarmogʻining umumiy hududiy 

iqtisodiyotdagi oʻrnini aniqlash bilan birga, mazkur tarmoqning mamlakat miqyosidagi 

iqtisodiy ahamiyatini ham kompleks tarzda baholash imkonini beradi. Tarmoqlar 

boʻyicha ixtisoslashuv darajasini aniqlash orqali ularning nisbiy samaradorligini tahlil 

qilish, resurslarni hududlar kesimida oqilona taqsimlash, investitsion faoliyatni 

maqsadli yoʻnaltirish va mavjud ishlab chiqarish salohiyatidan maksimal darajada 

foydalanish imkoniyati yaratiladi. Bunday yondashuv, ayniqsa, yuqori iqtisodiy samara 

berayotgan tarmoqlarni aniqlash hamda ushbu tarmoqlar asosida raqobatbardosh 

sanoat klasterlarini shakllantirish jarayonlarini jadallashtirishda muhim ahamiyat kasb 

etadi. 

Shuningdek, ushbu koʻrsatkichlar asosida hududlarda yangi ish oʻrinlarini 

yaratish, professional kadrlar tayyorlash markazlarini tashkil etish, ilmiy asoslangan 

sanoat siyosatini shakllantirish va hududiy rivojlanish strategiyalarini ishlab chiqish 

imkoniyati vujudga keladi. Tahlil natijalari esa, oʻz navbatida, mintaqaviy 

ixtisoslashuvga asoslangan sanoat siyosatini takomillashtirish hamda hududiy 

rivojlanish dasturlarini puxta rejalashtirish uchun muhim axborot manbai boʻlib xizmat 

qiladi. Shu nuqtai nazardan, sanoat tarmoqlarining hududiy kesimda shakllanishiga oid 

statistik koʻrsatkichlar ularning real iqtisodiy salohiyatini aniqlashda muhim manba 

boʻlib xizmat qiladi. 

TAHLIL VA NATIJALAR 

Soʻnggi yillarda Oʻzbekiston sanoat sohasi iqtisodiyotni tarkibiy jihatdan 

modernizatsiya qilish, yalpi ichki mahsulotda sanoat ulushini oshirish, hududlararo 

ishlab chiqarish muvozanatini taʼminlash kabi ustuvor yoʻnalishlarda jadal 

rivojlanmoqda. 2024-yil yakunlariga koʻra, mamlakatda sanoat mahsulotlari ishlab 

chiqarish hajmi 2023-yilga nisbatan 23,4 foizga ortgan boʻlsa, Andijon viloyatida 

sanoat mahsulotlari ishlab chiqarish hajmi 2024-yilda 90 627,9 mlrd soʻmni tashkil 

etgan va 2023-yilga nisbatan 22 foizga oshgan. Ushbu oʻsishning asosiy omillari 

sifatida ishlab chiqarishning hududiy diversifikatsiyasi, kichik sanoat zonalarida yangi 

quvvatlarning ishga tushirilishi va mahalliylashtirish darajasining ortishi bevosita taʼsir 

koʻrsatgan. 

Sanoat tarkibida mashinasozlik va metallga ishlov berish tarmogʻi 11,3 %, kimyo 

va neft-kimyo sanoati 8,7 %, elektrotexnika sanoati esa 7,5 % ulushga ega boʻlib, bu 

tarmoqlarning izchil rivojlanayotganini koʻrsatadi. Shu bilan birga, energetika va 

yoqilgʻi-energiya resurslari sohalarida mavjud ishlab chiqarish quvvatlaridan toʻliq 

foydalanilmasligi kuzatilmoqda. Masalan, energetika tarmogʻida quvvatlardan 

foydalanish darajasi 68–72 % atrofida boʻlib, bu tarmoqning toʻliq yuklama bilan 

ishlamayotganidan dalolat beradi. 

Eksport tarkibi tahlili shuni koʻrsatadiki, sanoat mahsulotlari eksporti umumiy 

eksport hajmining qariyb 26,9 % ini tashkil qilmoqda. Bunda toʻqimachilik, 

avtomobilsozlik, rangli metall, oziq-ovqat va farmatsevtika mahsulotlari yetakchi 

oʻrinda bormoqda. Ushbu koʻrsatkichlar asosida Andijon viloyatining sanoat salohiyati 

hamda mamlakat iqtisodiyotidagi ulushi yildan-yilga ortib borayotgani kuzatilmoqda. 

Bu tendensiyani quyidagi jadvalda sanoat mahsulotlarining yalpi ichki mahsulot 

(YaIM) hamda Andijon viloyati yalpi hududiy mahsuloti (YaHM)dagi ulushi 

dinamikasi misolida yaqqol koʻrish mumkin (1-jadval). 

1-jadval. 

Yalpi ichki mahsulotda va yalpi hududiy mahsulotda sanoat mahsulotlarini 

salmogʻi1 

Yillar 
Sanoat mahsulotlarini YaIMdagi 

ulushi 

Andijon viloyatida sanoat mahsulotlarini 

YaHMdagi ulushi 

2015 17,4 16,0 

2017 18,8 14,4 

2020 24,8 22,3 

2021 25,3 19,9 

2022 24,8 23,9 

2023 24,7 27,8 

2024 25,1 28,8 

 
1 Oʻzbekiston Respublikasi Milliy statistika qoʻmitasi va Andijon viloyati statistika boshqarmasi maʼlumotlari asosida 

muallif hisob-kitobi. 

2015–2024-yillar davomida sanoat mahsulotlarining yalpi ichki mahsulotdagi 

ulushi 17,4 foizdan 25,1 foizgacha oshgan boʻlib, bu milliy iqtisodiyotda sanoatning 

ahamiyati ortib borayotganini koʻrsatadi. Andijon viloyatida sanoat mahsulotlarining 

yalpi hududiy mahsulotdagi salmogʻi 2015-yildagi 16,0 foizdan 2024-yilda 28,8 

foizgacha oshgan. Bu esa mazkur viloyatda sanoat tarmogʻining jadal 

rivojlanayotganini anglatadi. 2017-yilda Andijon viloyatining koʻrsatkichi respublika 

koʻrsatkichidan past boʻlgan boʻlsa, 2023–2024-yillarda viloyat indikatorlari milliy 

oʻrtacha darajadan sezilarli darajada yuqoriligi bilan ajralib turadi. 2021-yilda 

viloyatda sanoat ulushining qisqarishi kuzatilgan boʻlsa-da, keyingi yillarda bu holat 

ijobiy tomonga keskin oʻzgargan. Ushbu oʻzgarishlar sanoatni hududiy diversifikatsiya 

qilish, ixtisoslashtirilgan klasterlar tashkil etish va ishlab chiqarish infratuzilmasini 

rivojlantirish bilan bevosita bogʻliqdir. 

Yuqorida keltirilgan (1)-formula asosida Andijon viloyati sanoatining milliy 

iqtisodiyotdagi ahamiyatini baholash natijalari shuni koʻrsatadiki, soʻnggi yillarda 

ushbu hududda sanoat tarmoqlari barqaror va izchil rivojlanmoqda hamda ularning 

respublika iqtisodiyotidagi ulushi ortib bormoqda (1-rasm).  

1-rasm. Andijon viloyati sanoatini ixtisoslashganlik koeffitsiyenti1 

 

Andijon viloyati sanoatining ixtisoslashganlik koeffitsiyenti soʻnggi yillarda 

barqaror oʻsish tendensiyasini namoyon etmoqda. Bu holat viloyat sanoatining 

muayyan tarmoqlarga chuqur ixtisoslashuvi va ularning milliy darajadagi ulushining 

ortib borayotganidan dalolat beradi. Ayniqsa, mashinasozlik, elektrotexnika va 

toʻqimachilik sanoatlari boʻyicha ixtisoslashuv koʻrsatkichlarining yuqoriligi 

viloyatning ushbu yoʻnalishlarda yetakchi oʻrinda ekanini tasdiqlaydi. 

Yuqoridagi maʼlumotlar asosida Andijon viloyati sanoatini rivojlantirishning 

oʻziga xos xususiyatlarini baholash uchun SKORO tahlili amalga oshirilib, mazkur 

hududning ichki salohiyati, mavjud imkoniyatlari, shuningdek, ular oldida turgan 

muammo va xavf-xatarlar aniqlandi. Ushbu tahlil sanoatni kompleks rivojlantirish 

strategiyasini ishlab chiqish va amalga oshirishda muhim ilmiy asos boʻlib xizmat 

qiladi. 

 
1 Muallif ishanmasi 

2-jadval. 

Andijon viloyati sanoatini ixtisoslashganlik darajasini SKORO tahlili1 

S  - Kuchli tomonlari: 

Andijon viloyati sanoatining yalpi hududiy mahsulotdagi ulushi 28,8% ga yetgani, bu 

viloyatda sanoat sektori rivojlanishi jadalligini koʻrsatadi. 

Mashinasozlik, elektrotexnika va toʻqimachilik kabi muhim tarmoqlarda yuqori 

ixtisoslashuv va yuqori samaradorlik. 

Kichik sanoat zonalari va mahalliylashtirish darajasining oshishi, yangi ish oʻrinlari 

yaratilishi. 

Eksportda sanoat mahsulotlari ulushining oʻsishi (26,9%) va raqobatbardosh klasterlarning 

shakllanishi. 

K - Zaif tomonlari: 

Energetika va yoqilgʻi resurslaridan toʻliq foydalanilmasligi (68-72% quvvat) natijasida 

ishlab chiqarish samaradorligining pasayishi. 

Hududda sanoat infratuzilmasi va innovatsion texnologiyalarning toʻliq joriy etilmaganligi. 

Iqtisodiy va ishchi kuchining malakasini yanada oshirishdagi muammolar. 

O - Imkoniyatlar: 

Milliy va xalqaro investitsiyalarni jalb etish imkoniyati. 

Sanoat klasterlari va eksport salohiyatini yanada kengaytirish. 

Mahalliy xom ashyodan samaraliroq foydalanish va mahsulotni yuqori qiymatli tovarlarga 

aylantirish. 

Raqamlashtirish va zamonaviy texnologiyalarni joriy etish orqali ishlab chiqarish 

samaradorligini oshirish. 

R  - Xavf-xatarlar: 

Energetika resurslari yetishmovchiligi yoki noqonuniy foydalanish. 

Hududlararo iqtisodiy tafovutlarning kengayishi va ishlab chiqarish muvozanatining 

buzilishi. 

Mehnat bozorida kadrlar tanqisligi va salohiyatli mutaxassislarning boshqa hududlarga 

yoki chet elga ketishi. 

 

XULOSA VA TAKLIFLAR 

SKORO tahlili natijalariga koʻra, Andijon viloyati sanoati yuqori ixtisoslashuv va 

eksport salohiyatiga ega boʻlib, hudud iqtisodiyotini rivojlantirishda muhim rol 

oʻynaydi. Biroq energiya resurslari va ishchi kuchi malakasini oshirishdagi 

kamchiliklar sanoat samaradorligiga salbiy taʼsir koʻrsatmoqda. Innovatsiya va 

modernizatsiyaga yoʻnaltirilgan investitsiyalar sanoatni yanada rivojlantirish uchun 

muhim imkoniyatlar yaratadi. Shu bilan birga, energetika sektorida investitsiyalarni 

jalb qilish va ilgʻor energiya tejash texnologiyalarini joriy etish orqali ishlab chiqarish 

quvvatlaridan toʻliq foydalanishni taʼminlash, ishlab chiqarish infratuzilmasini 

modernizatsiya qilish, raqamlashtirish va avtomatlashtirishni kengaytirish, mahalliy 

kadrlar malakasini oshirish uchun kasb-hunar maktablari, oliy taʼlim muassasalari va 

sanoat korxonalari oʻrtasida hamkorlikni mustahkamlash, shuningdek, xalqaro 

 
1 Muallif ishlanmasi 

hamkorlik va texnologiya almashinuvini rivojlantirish hamda innovatsion 

ishlanmalarni sanoatga joriy etishni ragʻbatlantirish zarur hisoblanadi. 

